Nafarroako Parlamentuko Mahaiak, 2016ko maiatzaren 16an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista parlamentu-taldeak aurkezturiko mozioa, zeinaren bidez Nafarroako Gobernua premiatzen baita Paderborn-Víctor Pradera HLHIPa lekualda dezan, Iruñeko Arrosadia auzoaren barrenean, José Vila ikastetxearen instalazioetara.

2. Nafarroako Parlamentuko Aldizkari Ofizialean argitara dadin agintzea.

3. Mozioa Hezkuntza Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Nafarroako Alderdi Sozialista parlamentu-taldeko eledun María Chivite Navascués andreak, Legebiltzarreko Erregelamenduan ezarritakoaren babesean, honako mozio hau aurkezten du, Batzordean eztabaidatzeko. Mozioaren bidez, Nafarroako Gobernua premiatzen da Paderborn-Víctor Pradera HLHIPa lekualda dezan, Iruñeko Arrosadia auzoaren barrenean, José Vila ikastetxearen instalazioetara.

Nafarroako Parlamentuko Hezkuntza Batzordeak maiatzaren 7an egindako bisitan, Paderborn-Víctor Pradera HLHIPko hezkuntza komunitateak (zuzendaritza, zuzendaritza-taldea, irakasleak eta guraso-elkartea) aditzera eman zuen formalki, Iruñeko Arrosadia auzoaren barrenean, José Vila ikastetxearen instalazioetara lekualdatu nahi zutela eta hori proposatzen zutela. Une honetan uste da eskaera horrek “aurrerapena ekarriko lukeela” ikastetxerako, zuzkiduraren eta kokapenaren mailan.

Paderborn-Víctor Pradera Haur eta Lehen Hezkuntzako ikastetxe publikoa 1952an sortu zen, eta 173 ikasle ditu. Horietatik 80 Alemanez Ikasteko Programa Integralean daude; programa hori 2013-2014 ikasturtean ezarri zen, eta hurrengo urtean Lehen Hezkuntzako etapa amaituko du lehenbiziko aldiz. Ikastetxeko hezkuntza proiektua elebitasunean oinarritzen da. Horiek horrela, gaztelania eta alemana erabiltzen dira komunikazio-hizkuntza gisa, eta horiei ingelesa gehitzen zaie Haur Hezkuntzako bigarren mailatik aurrera.

Bilkura horretan hainbat gai garrantzitsu eta adierazgarri aipatu ziren:

• Víctor Pradera Haur eta Lehen Hezkuntzako ikastetxe publikoaren egungo jolastokiak ez ditu ikastetxe publiko bati eska dakizkiokeen baldintzak. Izan ere, txikia da, zoru irregularra du, eta ez du toki estalirik. Horrek edozein jarduera egitea eragozten du.

• José Vilá ikastetxearen kokapenak Haur Hezkuntzako eta Lehen Hezkuntzako ikastetxe publikoen banaketa orekatuagoa ahalbidetzen du. Gaur egun hainbat ikastetxe publiko daude oso hurbil: Paderborn-Víctor Pradera HLHIPaz gain, Azpilagaña HLHIPa eta Iturrama HLHIPa. Kokapen berrian espazioa hobeto estalita dago.

• Ikastetxeak espazio zabalagoa izanen du, eta ikasgeletarako leku gehiago egonen dira, laster behar beste ikasgelarik egonen ez delako egungo ikastetxean. Egungo kokapenean lerro baterako ikastetxea da, eta ikastetxeak bi edo hiru lerro hartuko omen ditu etorkizunean.

• José Vilá ikastetxearen kokapenean egonda, Paderborn-Víctor Pradera HLHIPa erakargune berri bat izanen litzateke auzoan. Ikastetxea hobetzeko eragin handiagoa egonen litzateke, beste gune batzuetako familia gehiago sartuko bailirateke hezkuntzaren aldetik.

• Ingurune egokia eta hobea, kalitateko ikastetxe publiko baten baldintzak betetzeko beharrezkoa dena.

• Haur Hezkuntzako matrikulak gehitzea. Matrikulatzeko aukera ematea ikastetxe bat beharko duen eremu berri bati.

• Instalazio hobeak:

– Jolastoki handia

– Estalia

– Kiroldegia

– Musika Eskola

• Barruti berean egoten jarraitzea. Auzoari eta Iruñeari ikastetxe publiko baten irudi hobea eskainiko zaie.

• Alemanak hezkuntza komunitatean duen garrantzia. Alemana hobeto ordezkatzen duen ikastetxe baten beharra.

• Aparkatzeko aukera gehiago familientzat.

• Ikastetxe publiko baterako irudi berria, Nafarroako hezkuntza publikoaren ospea areagotu dezakeena.

• Gaur egun ikasleen gurasoek edo tutoreek zirkulazioa geldiarazten dute sarreretan eta irteeretan. Egungo kokapena oso itxia da, eta, leku hori zarataz beterik egoteaz gain, ia ez dauka argirik (eguzkia ez ohi da iristen jolastokira).

Erabaki proposamena:

Nafarroako Parlamentuak Nafarroako Gobernua premiatzen du Paderborn-Víctor Pradera HLHIPa lekualda dezan, Iruñeko Arrosadia auzoaren barrenean, José Vila ikastetxearen instalazioetara.

